
Evangelium vum 2. Faaschtesonndeg (Joer C) 

 

Lk 9,28b-36 

 
28b  De Jesus huet de Péitrus, de Johannes an de Jakobus matgeholl  

  an ass op e Bierg eropgaang fir ze bieden.  
 

29  Iwwerdeems hie gebiet huet,  

  huet säi Gesiicht sech verännert,  

 an seng Kleeder goufe schnéiwäiss.  

 

30  An op eemol hunn zwéi Männer sech mat him ënnerhal.  

 Et waren de Moses an den Elias,  
 

31   déi an Herrlechkeet erschénge sinn  

 an iwwer dem Jesus säi leschte Wee geschwat hunn,  

  deen sech zu Jerusalem erfëlle sollt.  

 
32  Dem Péitrus an deenen, déi bei him waren,  

  waren d'Ae vu Middegkeet zougefall.  

 Wéi si waakreg gi sinn,  

  hunn si dem Jesus seng Herrlechkeet gesinn  

  an déi zwéi Männer, déi bei him stoungen.  

 
33  Wéi dës vun him fortgaang sinn,  

  sot de Péitrus zum Jesus:  

 "Meeschter, et ass gutt, datt mir hei sinn;  

 loosse mer dräi Zelter opriichten,  

 eent fir dech, eent fir de Moses an eent fir den Elias."  

 Hie wousst awer net, wat hie gesot huet.  
 

34  Iwwerdeems hie geschwat huet,  

  koum eng Wollek an huet hire Schiet op si gehäit.  

 Wéi si an d'Wollek erakomm sinn,  

  hunn si et mat der Angscht ze doe kritt.  

 
35  An eng Stëmm koum aus der Wollek a sot:  

  "Dat hei ass mäi Jong, deen Auserwielten;  

 op hie sollt dir lauschteren!"  

 



36  Nodeems d'Stëmm verklong war,  

  war nëmmen nach de Jesus do.  

 Déi dräi Jünger hu kee Wuert gesot,  

 an si hunn an deenen Deeg kengem eppes vun deem erzielt,  

  wat si gesinn haten. 


